
PENDAHULUAN

*(salutasi akan dikemukakan secara berasingan)

1. Pagi ini, kita bersama-sama dalam satu majlis yang amat
bermakna iaitu Majlis Mengenang Jasa Mendiang Tun V.T.

Sambanthan (Tun Thirunyanasambanthan Veerasamy),

Menteri Perpaduan Negara yang pertama, seorang tokoh

yang telah mencorakkan asas perpaduan dan keharmonian

dalam sejarah tanah air kita.

. Majlis hari ini bukan sekadar upacara memperingati seorang
tokoh. la adalah manifestasi penghargaan negara
terhadap seorang pemimpin yang telah memperjuangkan
keutuhan masyarakat Malaysia yang majmuk. Sejarah
perjuangan beliau bukan sahaja perlu dikenang, tetapi perlu

terus hidup dalam jiwa dan tindakan kita hari ini

LEGASI

3. Beliau adalah antara arkitek kepada semangat inter-ethnic

cooperation yang menjadi asas penubuhan negara ini.

4. Sebagai Presiden kelima Malaysia Indian Congress (MIC)
dan antara pemimpin utama Parti Perikatan, beliau
memainkan peranan penting dalam membina kerjasama
antara kaum sebagai model politik kebangsaan. Formula

tersebut membuktikan bahawa kerjasama antara kaum

adalah satu-satunya jalan untuk membina sebuah negara

bangsa yang bersatu dan merdeka.

. Sumbangan beliau tidak pernah terhad kepada satu kaum.
Beliau memperjuangkan akses pendidikan, hak pekerja
ladang, dan pemerkasaan komuniti luar bandar dengan
penuh semangat kesamarataan. Beliau menyatukan suara
rakyat dengan penuh ketulusan dan tanpa prasangka. Antara

kata-kata beliau yang masih kekal relevan adalah:

“Saya percaya bahawa rakyat Malaysia dapat hidup bersama

dengan aman dan hormat, bukan kerana kita sama, tetapi

kerana kita saling mengiktiraf dan meraikan perbezaan itu.”

MENTERI PERPADUAN PERTAMA: MELETAKKAN BATU
ASAS

Hadirin yang saya hormati sekalian,

6. Sebagai Menteri Perpaduan pertama Malaysia (1972 - 1974),
Tun Sambanthan membuka jalan kepada pembentukan
dasar-dasar yang menjunjung perpaduan nasional. Beliau
percaya bahawa perpaduan bukan sekadar slogan, tetapi
cara hidup yang harus dipupuk sejak kecil, diperkukuh dalam

masyarakat dan dijelmakan dalam dasar negara.




7. Beliau juga merupakan pelopor dalam mempertahankan
kewujudan pendidikan vernakular sebagai sebahagian
daripada landskap pendidikan nasional. Dalam masa yang
sama, beliau berusaha memupuk kefahaman silang
budaya dan saling menghormati antara rakyat pelbagai

kaum melalui inisiatif dialog antara komuniti.

. Sebagai menteri yang bertanggungjawab kepada perpaduan,
beliau mendorong program-program dialog dan interaksi
antara pelbagai komuniti etnik untuk membina persefahaman
dan mengurangkan prasangka. Walaupun pada masa itu

belum ada struktur rasmi seperti Majlis Penasihat Perpaduan

Negara, usaha awal tersebut meletakkan asas kepada

pendekatan inklusif hari ini.

. Tun Sambanthan melihat masa depan Malaysia bukan
dalam warna, kaum atau bahasa, tetapi dalam
kebersamaan membina negara. Beliau adalah pemimpin

yang melangkaui batasan perkauman demi cita-cita nasional.

10. Kata-kata beliau dalam Parlimen pada 1965 kekal abadi:

"Let us be honest with ourselves — the basis of our nation is
the acceptance of diversity. If we deny it, we deny our very

existence as a nation."




INSPIRASI UNTUK GENERASI MUDA MALAYSIA

Hadirin yang saya kasihi sekalian,

11. Sebagai Menteri Perpaduan Negara, saya melihat bahawa
perjuangan beliau masih belum selesai. la kini menjadi
amanah kita semua untuk meneruskannya. Perpaduan
bukan satu destinasi, tetapi satu proses yang menuntut

komitmen berterusan daripada semua pihak kerajaan,

masyarakat sivil, institusi pendidikan dan paling penting,

generasi muda.

. Kepada anak-anak muda Malaysia, legasi Tun Sambanthan
memberi kita beberapa pengajaran penting. Pertama,
bahawa kepimpinan bukan soal pangkat atau kuasa,
tetapi soal khidmat dan keikhlasan. Kedua, bahawa dalam
dunia yang semakin kompleks, kita mesti berani
mempertahankan nilai-nilai kebersamaan dan keadilan.
Ketiga, bahawa identiti bangsa tidak harus dijadikan

tembok pemisah, tetapi jambatan yang menyatukan.

. Tun Sambanthan telah mengajar kita bahawa kepelbagaian
bukan ancaman, tetapi kekuatan. Beliau telah membuktikan
bahawa Malaysia yang bersatu bukan angan-angan, tetapi
satu cita-cita yang boleh dicapai apabila kita meletakkan

kepercayaan kepada satu sama lain.




PENUTUP

14. Marilah  kita, dalam semangat Malaysia MADANI,
meneruskan legasi beliau membangun negara yang adil,
inklusif dan harmoni. Negara yang meraikan kepelbagaian
dan memperkukuh persamaan. Negara yang memandang
ke hadapan tanpa melupakan akar sejarah dan jasa para

pendahulu.

. Saya juga memohon agar Arkib Negara Malaysia menjadikan
pameran kesemua negarawan sebagai input wajib dalam
program Arkib@Sekolah agar generasi muda didik

mengenai sejarah negara.

.Dengan itu, saya sukacitanya merasmikan Program

Mengenang Jasa Tun V.T Sambanthan : Menteri

Perpaduan Pertama.

Sekian, terima kasih.




